
Τῌ ΚΕ' ΤΟΥ ΑΥΤΟΥ ΜΗΝΟΣ ΜΑΡΤΙΟΥ Ὁ Εὐαγγελισµὸς τῆς Ὑπεραγίας Θεοτόκου καὶ Ἀειπαρθένου Μαρίας. Εἰ τύχοι ὁ Εὐαγγελισµὸς ἐν Κυριακῇ. ΕΝ Τῼ ΜΙΚΡῼ ΕΣΠΕΡΙΝῼ Στιχηρὰ Προσόµοια Ἦχος δ' Ὁ ἐξ ὑψίστου κληθεὶς ΤΟ ΑΚΟΥΤΕ Κατοικτειρήσας τὸ ποίηµα ὁ Πλάστης, σπλάγχνοις τοῖς οἰκείοις τε κατακαµπτόµενος, Κόρης ἐν µήτρᾳ Θεόπαιδος, οἰκῆσαι σπεύδει, πρὸς ἣν ὁ µέγας ἦλθεν Ἀρχάγγελος. Χαῖρε προσφθεγγόµενος, Θεοχαρίτωτε, νῦν µετὰ σοῦ ὁ Θεὸς ἡµῶν, µὴ πτοηθῇς µε, τοῦ Βασιλέως τὸν Ἀρχιστράτηγον· εὗρες γὰρ χάριν, ἣν ἀπώλεσεν, Εὔα τὸ πρὶν ἡ Προµήτωρ σου, καὶ συλλήψῃ καὶ τέξῃ, τοῦ Πατρὸς τὸν ὁµοούσιον. Ξένος ἐστί σου ὁ λόγος καὶ ἡ θέα, ξένα σου τὰ ῥήµατα καὶ τὰ µηνύµατα, ἡ Μαριὰµ πρὸς τὸν Ἄγγελον, µὴ µε πλανήσῃς, Κόρη ὑπάρχω γάµου ἀµύητος, λέγεις ὡς συλλήψοµαι τὸν ἀπερίληπτον, καὶ πῶς χωρήσει ἡ µήτρα µου, ὃν τὰ µεγέθη, τῶν οὐρανῶν χωρῆσαι οὐ δύνανται; Τοῦ Ἀβραὰµ σε διδαξάτω πρίν, ἡ καλύβη, Θεὸν ἡ χωρήσασα, προτυποῦσα Παρθένε, τὴν Θεόδεκτον γαστέρα σου. Εἰς Ναζαρὲτ νῦν τὴν Πόλιν ἐπιφθάσας, Πόλιν σὲ τὴν ἔµψυχον τοῦ Βασιλέως Χριστοῦ, ὁ Γαβριὴλ κατασπάζεται, βοῶν σοι· Χαῖρε, εὐλογηµένη Θεοχαρίτωτε, ἕξεις ἐν νηδύϊ σου Θεὸν σαρκούµενον, καὶ διὰ σοῦ τὸ ἀνθρώπινον, πρὸς τὸ ἀρχαῖον, δι' εὐσπλαγχνίαν ἀνακαλούµενον· Εὐλογηµένος τῆς κοιλίας σου, θεῖος καρπὸς ὁ ἀθάνατος, ὁ παρέχων τῷ κόσµῳ, διὰ σοῦ τὸ µέγα ἔλεος. Δόξα... Καὶ νῦν... Ἦχος α' Τῷ ἕκτῳ µηνί, ὁ Ἀρχιστράτηγος ἀπεστάλη πρὸς σὲ τὴν Παρθένον Ἁγνήν, µηνῦσαί σοι τὸν λόγον τῆς σωτηρίας· ἅµα δὲ καὶ καλέσαι σε· Χαῖρε Κεχαριτωµένη, ὁ Κύριος µετὰ σοῦ, τέξῃς Υἱόν, τὸν πρὸ αἰώνων ἐκ Πατρός, ὃς σώσει τὸν λαὸν αὐτοῦ, ἐκ τῶν πταισµάτων αὐτῶν. Εἰς τὸν Στίχον, Στιχηρὰ Προσόµοια. Ἦχος πλ. δ' Ὢ τοῦ παραδόξου θαύµατος ΤΟ ΑΚΟΥΤΕ Ἄρχων τῶν ἄνω Δυνάµεων, ὁ Γαβριὴλ καταπτάς, τὴν Παρθένον ἀσπάζεται, χαῖρε λέγων ὄχηµα, καθαρὸν τῆς Θεότητος, σὲ ἐξ αἰῶνος Θεὸς ἠγάπησεν, εἰς κατοικίαν τε ᾑρετίσατο, δοῦλος Δεσπότου σου, παρουσίαν πάρειµι, ἀναβοῶν, τέξῃ οὖν τὸν Κύριον, ἄφθορος µένουσα. Στίχ. Εὐαγγελίζεσθε ἡµέραν ἐξ ἡµέρας τὸ σωτήριον τοῦ Θεοῦ ἡµῶν. Τί σου τὸ εἶδος τὸ πύρινον, τῷ Γαβριὴλ ἡ Σεµνή, µέτ' ἐκπλήξεως ἔφησε, τί σου τὸ ἀξίωµα, καὶ τῶν λόγων ἡ δύναµις; παιδοποιΐαν προσεπαγγέλλῃ µοι, ἐγὼ δὲ πεῖραν ἀνδρὸς οὐ κέκτηµαι, ἄπιθι πόρρωθεν, µὴ πλανήσῃς ἄνθρωπε, ὥς περ τὸ πρίν, Εὔαν τὴν Προµήτορα, ὄφις ὁ δόλιος. Στίχ. ᾌσατε τῷ Κυρίῳ ᾆσµα καινόν. Πνεῦµα Θεοῦ τὸ πανάγιον, ἥξει ἁγνὴ ἐπὶ σέ, Θεοχώρητε Δέσποινα, καὶ ἐπισκιάσει σοι, τοῦ Ὑψίστου ἡ δύναµις, καὶ τέξῃ παῖδα διατηροῦντά σου, τὴν παρθενίαν ἀπαρασάλευτον, οὗτος Υἱὸς ἐστιν, ἀγενεαλόγητος, οὗτος ὀφθείς, σώσει τὸν λαὸν αὐτοῦ, καθὼς ηὐδόκησε. Δόξα... Καὶ νῦν... Ἦχος δ' Τῷ ἕκτῳ µηνί, ἀπεστάλη ὁ Ἀρχάγγελος πρὸς Παρθένον ἁγνήν, καὶ χαίρειν αὐτῇ προσειπών, εὐηγγελίσατο ἐξ αὐτῆς τὸν Λυτρωτὴν προελθεῖν. Ὅθεν δεξαµένη τὸν ἀσπασµόν, συνέλαβέ σε τὸν προαιώνιον Θεόν, τὸν ἀφράστως εὐδοκήσαντα ἐνανθρωπῆσαι, εἰς σωτηρίαν τῶν ψυχῶν ἡµῶν. ΕΙΣ ΤΟΝ ΕΣΠΕΡΙΝΟΝ Ἀρχόµεθα τοῦ µεγάλου Ἑσπερινοῦ, ἄνευ µετανοιῶν καὶ Στιχολογίας. Εἰς δὲ τὸ Κύριε ἐκέκραξα ἱστῶµεν στίχους ς' καὶ ψάλλοµεν Στιχηρὰ προσόµοια γ' δευτεροῦντες αὐτά. Ἦχος πλ. β' Ὅλην ἀποθέµενοι ΤΟ ΑΚΟΥΤΕ Βουλὴν προαιώνιον, ἀποκαλύπτων σοι Κόρη, Γαβριὴλ ἐφέστηκε, σὲ κατασπαζόµενος, καὶ φθεγγόµενος· Χαῖρε γῆ ἄσπορε, χαῖρε βάτε ἄφλεκτε, χαῖρε βάθος δυσθεώρητον, χαῖρε ἡ γέφυρα, πρὸς τοὺς οὐρανοὺς ἡ µετάγουσα, καὶ κλῖµαξ ἡ µετάρσιος, ἣν ὁ lακὼβ ἐθεάσατο· χαῖρε θεία στάµνε τοῦ Μάννα, χαῖρε λύσις τῆς ἀρᾶς, χαῖρε Ἀδάµ ἡ ἀνάκλησις, µετὰ σοῦ ὁ Κύριος. Φαίνῃ µοι ὡς ἄνθρωπος, φησὶν ἡ ἄφθορος Κόρη, πρὸς τὸν Ἀρχιστράτηγον, καὶ πῶς φθέγγῃ ῥήµατα ὑπὲρ ἄνθρωπον· µετ'



ἐµοῦ ἔφης γάρ, τὸν Θεὸν ἔσεσθαι, καὶ σκηνώσειν ἐν τῇ µήτρᾳ µου, καὶ πῶς γενήσοµαι, λέγε µοι χωρίον εὐρύχωρον, καὶ τόπος ἁγιάσµατος, τοῦ τοῖς Χερουβὶµ ἐπιβαίνοντος; Μὴ µε δελεάσῃς ἀπάτῃ· οὐ γὰρ ἔγνων ἡδονήν, γάµου ὑπάρχω ἀµύητος, πῶς οὖν παῖδα τέξοµαι! Θεὸς ὅπου βούλεται, νικᾶται φύσεως τάξις, φησὶν ὁ Ἀσώµατος, καὶ τὰ ὑπὲρ ἄνθρωπον διαπράττεται. τοῖς ἐµοῖς πίστευε, ἀληθέσι ῥήµασι, Παναγία ὑπεράµωµε· Ἡ δὲ ἐβόησε· Γένοιτό µοι νῦν ὡς τὸ ῥῆµά σου, καὶ τέξοµαι τὸν ἄσαρκον, σάρκα ἐξ ἐµοῦ δανεισάµενον, ὅπως ἀναγάγῃ τὸν ἄνθρωπον, ὡς µόνος δυνατός, εἰς τὸ ἀρχαῖον ἀξίωµα, διὰ τῆς συγκράσεως. Δόξα... Καὶ νῦν... Ἦχος πλ. β' Ἰωάννου Μοναχοῦ Ἀπεστάλη ἐξ οὐρανοῦ Γαβριὴλ ὁ Ἀρχάγγελος, εὐαγγελίσασθαι τῇ Παρθένῳ τὴν σύλληψιν· καὶ ἐλθὼν εἰς Ναζαρέτ, ἑλογίζετο ἐν ἑαυτῷ, τῷ θαῦµα ἐκπληττόµενος· ὅτι, Πῶς ὁ ἐν ὑψίστοις ἀκατάληπτος ὤν, ἐκ παρθένου τίκτεται! ὁ ἔχων θρόνον οὐρανόν, καὶ ὑποπόδιον τὴν γῆν, ἐν µήτρᾳ χωρεῖται γυναικός! ᾧ τὰ Ἑξαπτέρυγα καὶ Πολυόµµατα ἀτενίσαι οὐ δύνανται, λόγῳ µόνῳ ἐκ ταύτης σαρκωθῆναι ηὐδόκησε, Θεοῦ ἐστι Λόγος ὁ παρών. Τὶ οὖν ἵσταµαι, καὶ οὐ λέγω τῇ Κόρῃ; Χαῖρε Κεχαριτωµένη ὁ Κύριος µετὰ σοῦ, χαῖρε ἁγνὴ Παρθένε, χαῖρε Νύµφη ἀνύµφευτε, χαῖρε Μήτηρ τῆς ζωῆς, εὐλογηµένος ὁ καρπὸς τῆς κοιλίας σου. Εἴσοδος τὸ Φῶς ἱλαρόν, τὸ Προκείµενον, καὶ τὰ Ἀναγνώσµατα. Γενέσεως τὸ Ἀνάγνωσµα (Κεφ. 28, 10-17) Ἐξῆλθεν Ἰακὼβ ἀπὸ τοῦ φρέατος τοῦ ὅρκου καὶ ἐπορεύθη εἰς Χαρράν. Καὶ ἀπήντησε τόπῳ, καὶ ἐκοιµήθη ἐκεῖ· ἔδυ γὰρ ὁ ἥλιος· καὶ ἔλαβεν ἀπὸ τῶν λίθων τοῦ τόπου, καὶ ἔθηκε πρὸς κεφαλῆς αὐτοῦ, καὶ ἐκοιµήθη ἐν τῷ τόπῳ ἐκείνῳ, καὶ ἐνυπνιάσθη. Καὶ ἰδοὺ κλῖµαξ ἐστηριγµένη ἐν τῇ γῇ, ἧς ἡ κεφαλὴ ἀφικνεῖτο εἰς τὸν Οὐρανόν, καὶ οἱ Ἄγγελοι τοῦ Θεοῦ ἀνέβαινον καὶ κατέβαινον ἐπ' αὐτῆς. Ὁ δὲ Κύριος ἐπεστήρικτο ἐπ' αὐτῆς, καὶ εἶπεν· Ἐγὼ εἰµι ὁ Θεὸς Ἀβραὰµ τοῦ πατρός σου, καὶ ὁ Θεὸς Ἰσαάκ, µὴ φοβοῦ, ἡ γῆ, ἐφ' ἧς σὺ καθεύδεις ἐπ' αὐτῆς, σοὶ δώσω αὐτήν, καὶ τῷ σπέρµατί σου. Καὶ ἔσται τὸ σπέρµα σου ὡσεὶ ἄµµος τῆς γῆς καὶ πλατυνθήσεται ἐπὶ θάλασσαν, καὶ λίβα, καὶ βορρᾶν, καὶ ἐπὶ ἀνατολάς, καὶ ἐνευλογηθήσονται ἐν σοὶ πᾶσαι αἱ φυλαὶ τῆς γῆς, καὶ ἐν τῷ σπέρµατί σου. Καὶ ἰδοὺ ἐγὼ εἰµι µετὰ σοῦ, διαφυλάσσων σε ἐν τῇ ὁδῷ πάσῃ, οὗ ἐὰν πορευθῇς, καὶ ἐπιστρέψω σε εἰς τὴν γῆν ταύτην, ὅτι οὐ µὴ σε ἐγκαταλίπω, ἕως τοῦ ποιῆσαι µε πάντα ὅσα ἐλάλησά σοι. Καὶ ἐξηγέρθη Ἰακὼβ ἐκ τοῦ ὕπνου αὐτοῦ καὶ εἶπεν· Ὅτι ἐστὶ Κύριος ἐν τῷ τόπῳ τούτῳ, ἐγὼ δὲ οὐκ ᾔδειν. Καὶ ἐφοβήθη, καὶ εἶπεν· Ὡς φοβερὸς ὁ τόπος οὗτος! Οὐκ ἔστι τοῦτο, ἀλλ' ἢ οἶκος Θεοῦ, καὶ αὕτη ἡ πύλη τοῦ οὐρανοῦ. Προφητείας, Ἰεζεκιὴλ τὸ Ἀνάγνωσµα (Κεφ. 43, 27 & 44, 1-4) Ἔσται ἀπὸ τῆς ἡµέρας τῆς ὀγδόης καὶ ἐπέκεινα, ποιήσουσιν οἱ Ἱερεῖς ἐπὶ τὸ θυσιαστήριον τὰ ὁλοκαυτώµατα ὑµῶν, καὶ τὰ τοῦ σωτηρίου ὑµῶν, καὶ προσδέξοµαι ὑµᾶς, λέγει Κύριος (µδ' 1). Καὶ ἐπέστρεψέ µε κατὰ τὴν ὁδὸν τῆς πύλης τῶν Ἁγίων τῆς ἐξωτέρας τῆς βλεπούσης κατὰ ἀνατολάς, καὶ αὕτη ἦν κεκλεισµένη. Καὶ εἶπε Κύριος πρὸς µε· Ἡ πύλη αὕτη κεκλεισµένη ἔσται, οὐκ ἀνοιχθήσεται, καὶ οὐδεὶς οὐ µὴ διέλθῃ δι' αὐτῆς, ὅτι Κύριος ὁ Θεός, Ἰσραὴλ εἰσελεύσεται δι' αὐτῆς, καὶ ἔσται κεκλεισµένη. Διότι ὁ Ἡγούµενος οὗτος κάθηται ἐπ' αὐτὴν τοῦ φαγεῖν ἄρτον ἐνώπιον Κυρίου, κατὰ τὴν ὁδὸν τοῦ Αἰλὰµ τῆς πύλης εἰσελεύσεται, καὶ κατὰ τὴν ὁδὸν αὐτοῦ ἐξελεύσεται. Καὶ εἰσήγαγέ µε κατὰ τὴν ὁδὸν τῆς πύλης τῶν Ἁγίων τῆς πρὸς βορρᾶν, κατέναντι τοῦ οἴκου· καὶ εἶδον καὶ ἰδοὺ πλήρης δόξης ὁ οἶκος Κυρίου. Παροιµιῶν τὸ Ἀνάγνωσµα (Κεφ. 9, 1-11) Ἡ σοφία ᾠκοδόµησεν ἑαυτῇ οἶκον καὶ ὑπήρεισε στύλους ἑπτά. Ἔσφαξε τὰ ἑαυτῆς θύµατα, καὶ ἐκέρασεν εἰς κρατῆρα τὸν ἑαυτῆς οἶνον, καὶ ἡτοιµάσατο τὴν ἑαυτῆς τράπεζαν. Ἀπέστειλε τοὺς ἑαυτῆς δούλους, συγκαλοῦσα µετὰ ὑψηλοῦ κηρύγµατος, ὡς ἐπὶ κρατῆρα, λέγουσα· Ὅς ἐστιν ἄφρων, ἐκκλινάτω πρὸς µε, καὶ τοῖς ἐνδεέσι φρενῶν εἶπεν· Ἔλθετε φάγετε τὸν ἐµὸν ἄρτον, καὶ πίετε οἶνον, ὃν κεκέρακα ὑµῖν, ἀπολίπετε ἀφροσύνην, καὶ ζήσεσθε, καὶ ζητήσατε φρόνησιν, ἵνα βιώσητε, καὶ κατορθώσητε σύνεσιν ἐν γνώσει, ὁ παιδεύων κακούς, λήψεται ἑαυτῷ ἀτιµίαν, ἐλέγχων δὲ τὸν ἀσεβῆ, µωµήσεται ἑαυτόν, (οἱ γὰρ ἔλεγχοι τῷ ἀσεβεῖ, µώλωπες αὐτῷ). Μὴ ἔλεγχε κακούς, ἵνα µὴ µισήσωσί σε, ἔλεγχε σοφὸν καὶ ἀγαπήσει σε. Δίδου σοφῷ ἀφορµήν, καὶ σοφώτερος ἔσται, γνώριζε δικαίῳ, καὶ προσθήσει τοῦ δέχεσθαι. Ἀρχὴ σοφίας, φόβος Κυρίου, καὶ βουλὴ Ἁγίων, σύνεσις, (τὸ γὰρ γνῶναι Νόµον, διανοίας ἐστὶν ἀγαθῆς)· τούτῳ γὰρ τῷ τρόπῳ πολὺν ζήσεις χρόνον, καὶ προστεθήσεταί σοι ἔτη ζωῆς. Εἰς τὴν Λιτήν, ψάλλοµεν τὰ παρόντα Ἰδιόµελα Στιχηρά. Ἦχος α' Βύζαντος Τῷ ἕκτῳ µηνί, ὁ Ἀρχιστράτηγος ἀπεστάλη πρὸς σὲ τὴν Παρθένον καὶ Ἁγνήν, µηνῦσαί σοι τὸν λόγον τῆς σωτηρίας, ἅµα δὲ καὶ καλέσαι σε· Χαῖρε Κεχαριτωµένη ὁ Κύριος µετὰ σοῦ· τέξῃ Υἱόν, τὸν πρὸ αἰώνων ἐκ Πατρός, ὃς σώσει τὸν λαὸν αὐτοῦ, ἐκ τῶν πταισµάτων αὐτῶν. Ὁ αὐτὸς Ἀνατολίου Ἐν τῷ µηνὶ τῷ ἕκτῳ, ἀπεστάλη οὐρανόθεν Γαβριὴλ ὁ Ἀρχάγγελος, ἐν πόλει τῆς Γαλιλαίας Ναζαρέτ, κοµίσαι τῇ Κόρῃ χαρᾶς εὐαγγέλια, καὶ προσελθὼν πρὸς αὐτὴν ἐβόησε λέγων· Χαῖρε Κεχαριτωµένη, ὁ Κύριος µετὰ σοῦ, χαῖρε δοχεῖον τῆς ἀχωρήτου φύσεως· ὃν γὰρ οὐρανοὶ οὐκ ἐχώρησαν, ἡ νηδύς σου κεχώρηκεν εὐλογηµένη· Χαῖρε σεµνή, τοῦ Ἀδὰµ ἡ ἀνάκλησις, καὶ τῆς Εὔας ἡ λύτρωσις, καὶ χαρὰ τοῦ κόσµου, καὶ ἀγαλλίασις τοῦ γένους ἡµῶν. Ὁ αὐτὸς Ἀπεστάλη Ἄγγελος Γαβριήλ, οὐρανόθεν ἐκ Θεοῦ, πρὸς Παρθένον ἀµόλυντον, εἰς πόλιν τῆς Γαλιλαίας Ναζαρέτ, εὐαγγελίσασθαι αὐτῇ τοῦ ξένου τρόπου τὴν σύλληψιν. Ἀπεστάλη δοῦλος ἀσώµατος, πρὸς ἔµψυχον πόλιν καὶ πύλην νοεράν, µηνύσαι Δεσποτικῆς παρουσίας τὴν συγκατάβασιν. Ἀπεστάλη στρατιώτης οὐράνιος, πρὸς τὸ ἔµψυχον τῆς δόξης Παλάτιον, προετοιµάσαι τῷ Κτίστῃ κατοικίαν ἄληκτον, καὶ προσελθὼν πρὸς αὐτὴν ἐκραύγαζε· Χαῖρε θρόνε πυρίµορφε, τῶν



τετραµόρφων ὑπερενδοξοτέρα, Χαῖρε καθέδρα, Βασιλικὴ οὐράνιε, χαῖρε ὄρος ἀλατόµητον, δοχεῖον πανέντιµον· ἐν σοὶ γὰρ πᾶν τὸ πλήρωµα κατῴκησε, τῆς Θεότητος σωµατικῶς, εὐδοκίᾳ Πατρός ἀϊδίου, καὶ συνεργείᾳ τοῦ Ἁγίου Πνεύµατος, Χαῖρε Κεχαριτωµένη, ὁ Κύριος µετὰ Σοῦ. Δόξα... Καὶ νῦν... Ἦχος β' Κοσµᾶ Μοναχοῦ Εὐαγγελίζεται ὁ Γαβριὴλ τῇ Κεχαριτωµένῃ σήµερον· Χαῖρε ἀνύµφευτε Κόρη καὶ ἀπειρόγαµε, µὴ καταπλαγῇς τῇ ξένῃ µου µορφῇ, µηδὲ δειλιάσῃς, Ἀρχάγγελός εἰµι, ὄφις ἐξηπάτησεν Εὔαν ποτέ, νῦν εὐαγγελίζοµαί σοι τὴν χαράν, καὶ µενεῖς ἄφθορος, καὶ τέξῃ τὸν Κύριον Ἄχραντε. Εἰς τὸν Στίχον Στιχηρὰ Ἰδιόµελα. Ἦχος δ' Τῷ ἕκτῳ µηνί, ἀπεστάλη ὁ Ἀρχάγγελος πρὸς Παρθένον ἁγνήν, καὶ χαίρειν αὐτῇ προσειπών, εὐηγγελίσατο ἐξ αὐτῆς τὸν Λυτρωτὴν προελθεῖν. Ὅθεν πιστῶς δεξαµένη τὸν ἀσπασµόν, συνέλαβέ σε τὸν προαιώνιον Θεόν, τὸν ἀφράστως εὐδοκήσαντα ἐνανθρωπῆσαι, εἰς σωτηρίαν τῶν ψυχῶν ἡµῶν. Στίχ. Εὐαγγελίζεσθε ἡµέραν ἐξ ἡµέρας τὸ σωτήριον τοῦ Θεοῦ ἡµῶν. Γλῶσσαν ἣν οὐκ ἔγνω, ἤκουσεν ἡ Θεοτόκος· ἐλάλει γὰρ πρὸς αὐτὴν ὁ Ἀρχάγγελος, τοῦ Εὐαγγελισµοῦ τὰ ῥήµατα· ὅθεν πιστῶς δεξαµένη τὸν ἀσπασµόν, συνέλαβέ σε τὸν προαιώνιον Θεόν. Διὸ καὶ ἡµεῖς ἀγαλλόµενοι βοῶµέν σοι· ὁ ἐξ αὐτῆς σαρκωθεὶς ἀτρέπτως Θεός, εἰρήνην τῷ κόσµῳ δώρησαι, καὶ ταῖς ψυχαῖς ἡµῶν τὸ µέγα ἔλεος. Στίχ. ᾌσατε τῷ Κυρίῳ ᾆσµα καινόν. Ἰδοὺ ἡ ἀνάκλησις νῦν ἐπέφανεν ἡµῖν, ὑπὲρ λόγον ὁ Θεὸς τοῖς ἀνθρώποις ἑνοῦται, Ἀρχαγγέλου τῇ φωνῇ ἡ πλάνη ἐκµειοῦται· ἡ Παρθένος γὰρ δέχεται τὴν χαράν, τὰ ἐπίγεια γέγονεν οὐρανός, ὁ κόσµος λέλυται τῆς ἀρχαίας ἀρᾶς. Ἀγαλλιάσθω ἡ κτίσις καὶ φωναῖς ανυµνείτω. Ὁ ποιητὴς καὶ λυτρωτὴς ἡµῶν, Κύριε δόξα σοι. Δόξα... Καὶ νῦν... Ἦχος δ' Ἀνδρέου Ἱεροσολυµίτου Σήµερον χαρᾶς Εὐαγγέλια, παρθενικὴ πανήγυρις, τὰ κάτω τοῖς ἄνω συνάπτεται, ὁ Ἀδὰµ καινουργεῖται, ἡ Εὔα τῆς πρώτης λύπης ἐλευθεροῦται, καὶ ἡ σκηνὴ τῆς καθ' ἡµᾶς οὐσίας τῇ θεώσει τοῦ προσληφθέντος φυράµατος, ναὸς Θεοῦ κεχρηµάτικεν. Ὦ Μυστήριον! ὁ τρόπος τῆς κενώσεως ἄγνωστος, ὁ τρόπος τῆς συλλήψεως ἄφραστος, Ἄγγελος λειτουργεῖ τῷ θαύµατι, παρθενικὴ γαστὴρ τὸν Υἱὸν ὑποδέχεται, Πνεῦµα Ἅγιον καταπέµπεται, Πατὴρ ἄνωθεν εὐδοκεῖ, καὶ τὸ συνάλλαγµα, κατὰ κοινὴν πραγµατεύεται βούλησιν, ἐν ᾧ, καὶ δι' οὗ σωθέντες, συνῳδὰ τῷ Γαβριήλ, πρὸς τὴν Παρθένον βοήσωµεν· Χαῖρε Κεχαριτωµένη, ὁ Κύριος µετὰ σοῦ, ἐξ ἧς ἡ σωτηρία, Χριστὸς ὁ Θεός ἡµῶν, τὴν καθ' ἡµᾶς προσλαβόµενος φύσιν, πρὸς ἑαυτὸν ἐπανήγαγεν· Αὐτὸν ἱκέτευε, σωθῆναι τὰς ψυχὰς ἡµῶν. Τρισάγιον Ἀπολυτίκιον Ἦχος δ' ἐκ τρίτου Σήµερον τῆς σωτηρίας ἡµῶν τὸ Κεφάλαιον, καὶ τοῦ ἀπ' αἰῶνος Μυστηρίου ἡ φανέρωσις, ὁ Υἱὸς τοῦ Θεοῦ, Υἱὸς τῆς Παρθένου γίνεται, καὶ Γαβριὴλ τὴν χάριν εὐαγγελίζεται. Διὸ σὺν αὐτῷ τῇ Θεοτόκῳ βοήσωµεν· Χαῖρε Κεχαριτωµένη, ὁ Κύριος µετὰ σοῦ. Ἀπόλυσις ΕΙΣ ΤΟΝ ΟΡΘΡΟΝ Μετὰ τὴν α' Στιχολογίαν Κάθισµα Ἦχος α' Τὸν τάφον σου Σωτὴρ ΤΟ ΑΚΟΥΤΕ Ὁ µέγας Στρατηγός, τῶν ἀΰλων ταγµάτων, εἰς πόλιν Ναζαρέτ, ἐπιστὰς Βασιλέα, µηνύει σοι Ἄχραντε, τῶν αἰώνων καὶ Κύριον· Χαῖρε, λέγων σοι, Εὐλογηµένη Μαρία, ἀκατάληπτον, καὶ ἀνερµήνευτον θαῦµα, βροτῶν ἡ ἀνάκλησις. Δόξα... Καὶ νῦν... πάλιν τὸ αὐτο Μετὰ τῇ β' Στιχολογίαν Κάθισµα Ἦχος γ' Τὴν ὡραιότητα ΤΟ ΑΚΟΥΤΕ Σήµερον ἅπασα κτίσις ἀγάλλεται, ὅτι τὸ χαῖρέ σοι φωνεῖ Ἀρχάγγελος, εὐλογηµένη σὺ Σεµνή, καὶ Ἄχραντε πανάµωµε. Σήµερον τοῦ ὄφεως, ἀµαυροῦται τὸ φρύαγµα· ἀρᾶς γὰρ διαλέλυται, τοῦ Προπάτορος σύνδεσµος. Διὸ καὶ κατὰ πάντα βοῶµέν σοι· Χαῖρε ἡ Κεχαριτωµένη. Μετὰ δὲ τὸν Πολυέλεον Κάθισµα Ἦχος δ' Κατεπλάγη Ἰωσὴφ ΤΟ ΑΚΟΥΤΕ Γαβριὴλ ἐξ οὐρανοῦ, τὸ Χαῖρε κράζει τῇ σεµνῇ, ὅτι συλλήψῃ ἐν γαστρί, τὸν προαιώνιον Θεόν, τὸν διὰ λόγου τὰ πέρατα



συστησάµενον· ὅθεν Μαριὰµ ἀπεφθέγγετο· Ἄνανδρός εἰµι, καὶ πῶς τέξω Υἱόν; ἄσπορον γονὴν τὶς ἑώρακε; καὶ ἑρµηνεύων ἔλεγεν ὁ Ἄγγελος, τῇ Θεοτόκῳ καὶ Παρθένῳ· Ἐλεύσεταί σοι· Ἅγιον Πνεῦµα, καὶ δύναµις Ὑψίστου ἐπισκιάσει σοι. Δόξα... τὸ αὐτὸ Καὶ νῦν... ὅµοιον Ἀπεστάλη Γαβριήλ, πρὸς τὴν Παρθένον καὶ ἁγνήν, καὶ ἐµήνυσεν αὐτῇ, τὴν ἀνεκλάλητον χαράν, ὅτι ἀσπόρως συλλήψῃ καὶ οὐ φθαρήσῃ· τέξῃ γὰρ Υἱόν, τὸν πρὸ αἰώνων Θεόν, ὃς σώσει τὸν λαόν, ἐκ τῶν πταισµάτων αὐτῶν, καὶ µαρτυρεῖ ὁ πέµψας µε εἰπεῖν σοι· Εὐλογηµένη τὸ Χαῖρε, Παρθένος τίκτεις, καὶ µετὰ τόκον, πάλιν µένεις Παρθένος. Τὸ α' Ἀντίφωνον τοῦ δ' Ἤχου. Ἀντίφωνον Α' Ἐκ νεότητός µου πολλὰ πολεµεῖ µε πάθη, ἀλλ' αὐτὸς ἀντιλαβοῦ, καὶ σῶσον Σωτήρ µου. Οἱ µισοῦντες Σιών, αἰσχύνθητε ἀπὸ τοῦ Κυρίου· ὡς χόρτος γάρ, πυρὶ ἔσεσθε ἀπεξηραµµένοι. Δόξα... Ἁγίῳ Πνεύµατι, πᾶσα ψυχὴ ζωοῦται, καὶ καθάρσει ὑψοῦται λαµπρύνεται, τῇ τριαδικῇ Μονάδι ἱεροκρυφίως. Καὶ νῦν... Ἁγίῳ Πνεύµατι, ἀναβλύζει τὰ τῆς χάριτος ῥεῖθρα, ἀρδεύοντα, ἅπασαν τὴν κτίσιν πρὸς ζωογονίαν. Προκείµενον Ἦχος δ' Εὐαγγελίζεσθε ἡµέραν ἐξ ἡµέρας τὸ σωτήριον τοῦ Θεοῦ ἡµῶν. Στίχ. ᾌσατε τῷ Κυρίῳ ᾆσµα καινόν. Τό, Πᾶσα πνοὴ Εὐαγγέλιον ἐκ τοῦ κατὰ Λουκᾶν. Ἀναστᾶσα Μαριὰµ ἐπορεύθη... Δόξα... Ταῖς τῆς Θεοτόκου... Καὶ νῦν... τὸ αὐτὸ Στίχ. Ἐλέησόν µε ὁ Θεὸς κατὰ τὸ µέγα ἔλεός σου... Ἦχος β' Κοσµᾶ Μοναχοῦ Εὐαγγελίζεται ὁ Γαβριὴλ τῇ Κεχαριτωµένῃ σήµερον· Χαῖρε ἀνύµφευτε Κόρη καὶ ἀπειρόγαµε, µὴ καταπλαγῇς τῇ ξένῃ µου µορφῇ, µηδὲ δειλιάσῃς, Ἀρχάγγελός εἰµι, ὄφις ἐξηπάτησεν Εὔαν ποτέ, νῦν εὐαγγελίζοµαί σοι τὴν χαράν, καὶ µενεῖς ἄφθορος, καὶ τέξῃ τὸν Κύριον Ἄχραντε. Ὁ Κανών, οὗ ἡ Ἀκροστιχίς, κατὰ Ἀλφάβητον. Ποίηµα Ἰωάννου Μοναχοῦ ᾨδὴ α' Ἦχος δ' Ὁ Εἱρµὸς ΤΟ ΑΚΟΥΤΕ «Ἀνοίξω τὸ στόµα µου καὶ πληρωθήσεται Πνεύµατος, καὶ λόγον ἐρεύξοµαι, τῇ Βασιλίδι Μητρί, καὶ ὀφθήσοµαι, φαιδρῶς πανηγυρίζων, καὶ ᾄσω γηθόµενος, ταύτης τήν Σύλληψιν». ᾈδέτω σοι Δέσποινα, κινῶν τὴν λύραν τοῦ Πνεύµατος, Δαυῒδ ὁ Προπάτωρ σου· Ἄκουσον θύγατερ, τὴν χαρµόσυνον, φωνὴν τὴν τοῦ Ἀγγέλου· χαρὰν γὰρ µηνύει σοι, τὴν ἀνεκλάλητον. Ὁ Ἄγγελος Βοῶ σοι γηθοµενος· κλῖνον τὸ οὖς σου καὶ πρόσχες µοι, Θεοῦ καταγγέλλοντι, σύλληψιν ἄσπορον· εὗρες χάριν γάρ, ἐνώπιον Κυρίου, ἣν εὗρεν οὐδέποτε, ἄλλη τις Πάναγνε. Ἡ Θεοτόκος Γνωσθήτω µοι Ἄγγελε, τῶν σῶν ῥηµάτων ἡ δύναµις, πῶς ἔσται ὃ εἴρηκας; λέγε σαφέστατα, πῶς συλλήψοµαι, Παρθένος οὖσα Κόρη; πῶς δὲ καὶ γενήσοµαι, Μήτηρ τοῦ Κτίστου µου; Ὁ Ἄγγελος Δολίως µε φθέγγεσθαι, διαλογίζῃ ὡς ἔοικε· καὶ χαίρω θεώµενος, τὴν σὴν ἀσφάλειαν, θάρσει Δέσποινα· Θεοῦ γὰρ βουλοµένου, ῥαδίως περαίνεται, καὶ τὰ παράδοξα. Καταβασία ΤΟ ΑΚΟΥΤΕ Ἀνοίξω τὸ στόµα µου καὶ πληρωθήσεται Πνεύµατος, καὶ λόγον ἐρεύξοµαι, τῇ Βασιλίδι Μητρί, καὶ ὀφθήσοµαι, φαιδρῶς πανηγυρίζων, καὶ ᾄσω γηθόµενος, ταύτης τήν Σύλληψιν. ᾨδὴ γ' Ὁ Εἱρµὸς ΤΟ ΑΚΟΥΤΕ «Τοὺς σοὺς ὑµνολόγους Θεοτόκε, ὡς ζῶσα καὶ ἄφθορος πηγή, θίασον συγκροτήσαντας πνευµατικὸν στερέωσον, κἂν τῇ σεπτῇ Συλλήψει σου, στεφάνων δόξης ἀξίωσον». Ἡ Θεοτόκος Ἐξέλιπεν Ἄρχων ἐξ Ἰούδα, ὁ χρόνος ἐφέστηκε λοιπόν, καθ' ὃν ἀναφανήσεται, ἡ τῶν ἐθνῶν ἐλπὶς ὁ Χριστός, σὺ δὲ πῶς



τοῦτον τέξοµαι, Παρθένος οὖσα, σαφήνισον. Ὁ Ἄγγελος Ζητεῖς παρ' ἐµοῦ γνῶναι Παρθένε, τὸν τρόπον συλλήψεως τῆς σῆς, ἀλλ' οὗτος ἀνερµήνευτος· τὸ Πνεῦµα δὲ τὸ Ἅγιον, δηµιουργῷ δυνάµει σοι, ἐπισκιάσαν ἐργάσεται. Ἡ Θεοτόκος Ἡ ἐµὴ Προµήτωρ δεξαµένη, τὴν γνώµην τοῦ ὄφεως τρυφῆς, τῆς θείας ἐξωστράκισται· διὸ περ κἀγὼ δέδοικα, τὸν ἀσπασµὸν τὸν ξένον σου, εὐλαβουµένη τὸν ὄλισθον. Ὁ Ἄγγελος Θεοῦ παραστάτης ἀπεστάλην, τὴν θείαν µηνύσων σοι βουλήν, τὶ µε φοβῇ Πανάµωµε, τὸν µᾶλλόν σε φοβούµενον, τὶ εὐλαβῇ µε Δέσποινα, τὸν σὲ σεπτῶς εὐλαβούµενον; Καταβασία ΤΟ ΑΚΟΥΤΕ Τοὺς σοὺς ὑµνολόγους Θεοτόκε, ὡς ζῶσα καὶ ἄφθορος πηγή, θίασον συγκροτήσαντας πνευµατικὸν στερέωσον, κἂν τῇ σεπτῇ Συλλήψει σου, στεφάνων δόξης ἀξίωσον. Κάθισµα Ἦχος πλ. δ' Αὐλῶν ποιµενικῶν ΤΟ ΑΚΟΥΤΕ Ὁ Λόγος τοῦ Θεοῦ, ἐπὶ γῆς νῦν κατῆλθεν, ὁ Ἄγγελος βοῶν, τῇ Παρθένῳ ἐπέστη· Χαῖρε Εὐλογηµένη, ἡ τὴν σφραγῖδα µόνη φυλάξασα, ἐν µήτρᾳ δεξαµένη, τὸν πρὸ αἰώνων Λόγον καὶ Κύριον, ἵνα ἐκ πλάνης σώσῃ ὡς Θεός, τὸ γένος τῶν ἀνθρώπων. Δόξα... Καὶ νῦν... τὸ αὐτὸ ᾨδὴ δ' Ὁ Εἱρµὸς ΤΟ ΑΚΟΥΤΕ «Ὁ καθήµενος ἐν δόξῃ, ἐπὶ θρόνου Θεότητος, ἐν νεφέλῃ κούφῃ, ἦλθεν Ἰησοῦς ὁ ὑπέρθεος, τῇ ἀκηράτῳ παλάµῃ καὶ διέσωσε, τοὺς κραυγάζοντας· Δόξα Χριστὲ τῇ δυνάµει σου». Ἡ Θεοτόκος Ἱεράν τινα Παρθένον, τεξοµένην ἀκήκοα, τοῦ Προφήτου πάλαι, τὸν Ἐµµανουὴλ προθεσπίσαντος, ἐπιποθῶ δὲ τοῦ γνῶναι, πῶς Θεότητος, τὴν ἀνάκρασιν, φύσις βροτῶν ὑποστήσεται; Ὁ Ἄγγελος Κατεµήνυσεν ἡ βάτος, ἀκατάφλεκτος µείνασα, δεξαµένη φλόγα, Κεχαριτωµένη ἀνύµφευτε, τοῦ κατὰ σὲ Μυστηρίου τὸ ἀπόρρητον· µετὰ τόκον γάρ, µενεῖς Ἁγνή, ἀειπάρθενος. Ἡ Θεοτόκος Λαµπρυνόµενος τῷ φέγγει, τοῦ Θεοῦ παντοκράτορος, ἀληθείας κήρυξ, λέγε, Γαβριήλ, ἀληθέστατα, πῶς, ἀκηράτου µενούσης τῆς ἁγνείας µου; Λόγον τέξοµαι, µετὰ σαρκὸς τὸν ἀσώµατον. Ὁ Ἄγγελος Μετὰ δέους σοι ὡς δοῦλος, τῇ Κυρίᾳ παρίσταµαι, µετὰ φόβου Κόρη, νῦν κατανοεῖν εὐλαβοῦµαί σε, ὡς ὑετὸς ἐπὶ πόκον καταβήσεται, ἐπὶ σὲ Λόγος, ὁ τοῦ Πατρός ὡς ηὐδόκησε. Καταβασία ΤΟ ΑΚΟΥΤΕ Ὁ καθήµενος ἐν δόξῃ, ἐπὶ θρόνου Θεότητος, ἐν νεφέλῃ κούφῃ, ἦλθεν Ἰησοῦς ὁ ὑπέρθεος, τῇ ἀκηράτῳ παλάµῃ καὶ διέσωσε, τοὺς κραυγάζοντας· Δόξα Χριστὲ τῇ δυνάµει σου. ᾨδὴ ε' Ὁ Εἱρµὸς ΤΟ ΑΚΟΥΤΕ «Ἐξέστη τὰ σύµπαντα, ἐπὶ τῇ θείᾳ δόξῃ σου· σὺ γὰρ ἀπειρόγαµε Παρθένε, ἔσχες ἐν µήτρᾳ τὸν ἐπὶ πάντων Θεόν, καὶ τέτοκας ἄχρονον Υἱόν, πᾶσι τοῖς ὑµνοῦσί σε, σωτηρίαν βραβεύοντα». Ἡ Θεοτόκος Νοεῖν σου οὐ δύναµαι, τῶν λόγων τὴν ἀκρίβειαν· θαύµατα γὰρ γέγονε πολλάκις, θείᾳ δυνάµει τερατουργούµενα, σύµβολα καὶ τύποι νοµικοί, τέτοκε Παρθένος δέ, ἀπειράνδρως οὐδέποτε. Ὁ Ἄγγελος Ξενίζῃ Πανάµωµε· καὶ ξένον γὰρ τὸ θαῦµά σου· µόνη γὰρ τὸν πάντων Βασιλέα, δέξῃ ἐν µήτρᾳ σαρκωθησόµενον, καὶ σὲ προτυποῦσι Προφητῶν, ῥήσεις καὶ αἰνίγµατα, καὶ τοῦ Νόµου τὰ σύµβολα. Ἡ Θεοτόκος Ὁ πᾶσιν ἀχώρητος, καὶ πᾶσιν ἀθεώρητος, πῶς οὗτος δυνήσεται Παρθένου, µήτραν οἰκῆσαι, ἣν αὐτὸς ἔπλασε; πῶς δὲ καὶ συλλήψοµαι Θεόν, Λόγον τὸν συνάναρχον, τῷ Πατρὶ καὶ τῷ Πνεύµατι; Ὁ Ἄγγελος Πρὸς τὸν σὸν Προπάτορα, Δαυῒδ ἐπαγγειλάµενος, θήσειν ἐκ καρποῦ τοῦ τῆς κοιλίας, ἐπὶ τὸν θρόνον τῆς Βασιλείας αὐτοῦ, τὴν τοῦ Ἰακὼβ σε καλλονήν, µόνην ἐξελέξατο, λογικὸν ἐνδιαίτηµα. Καταβασία ΤΟ ΑΚΟΥΤΕ Ἐξέστη τὰ σύµπαντα, ἐπὶ τῇ θείᾳ δόξῃ σου· σὺ γὰρ ἀπειρόγαµε Παρθένε, ἔσχες ἐν µήτρᾳ τὸν ἐπὶ παντων Θεόν, καὶ τέτοκας ἄχρονον Υἱόν, πᾶσι τοῖς ὑµνοῦσί σε, σωτηρίαν βραβεύοντα. ᾨδὴ ς' Ὁ Εἱρµὸς ΤΟ ΑΚΟΥΤΕ «Ἐβόησε, προτυπῶν τὴν ταφὴν τὴν τριήµερον, ὁ Προφήτης, Ἰωνᾶς ἐν τῷ κήτει δεόµενος· Ἐκ φθορᾶς µε ῥῦσαι, Ἰησοῦ Βασιλεῦ τῶν δυνάµεων». Ἡ Θεοτόκος Ῥηµάτων σου, τὴν φωνὴν Γαβριήλ, τὴν χαρµόσυνον, δεξαµένη, εὐφροσύνης ἐνθέου πεπλήρωµαι· χαρὰν γὰρ µηνύεις, καὶ χαρὰν καταγγέλλεις τὴν ἄληκτον. Ὁ Ἄγγελος



Σοὶ δέδοται, ἡ χαρὰ Θεοµῆτορ ἡ ἔνθεος, σοὶ τὸ Χαῖρε, πᾶσα κτίσις κραυγάζει Θεόνυµφε· σὺ γὰρ µόνη Μήτηρ, τοῦ Υἱοῦ τοῦ Θεοῦ προωρίσθης Ἁγνή. Ἡ Θεοτόκος Τῆς Εὔας νῦν, δι ἐµοῦ καταργείσθω κατάκριµα, ἀποδότω, δι' ἐµοῦ τὸ ὀφείληµα σήµερον, δι' ἐµοῦ τὸ χρέος, τὸ ἀρχαῖον δοθήτω πληρέστατον. Ὁ Ἄγγελος Ὑπέσχετο, ὁ Θεός, Ἀβραὰµ τῷ προπάτορι, εὐλογεῖσθαι, ἐν τῷ σπέρµατι τούτου τὰ Ἔθνη Ἁγνή· διὰ σοῦ δὲ πέρας, ἡ ὑπόσχεσις δέχεται σήµερον. Καταβασία ΤΟ ΑΚΟΥΤΕ Ἐβόησε, προτυπῶν τὴν ταφὴν τὴν τριήµερον, ὁ Προφήτης, Ἰωνᾶς ἐν τῷ κήτει δεόµενος· Ἐκ φθορᾶς µε ῥῦσαι, Ἰησοῦ Βασιλεῦ τῶν δυνάµεων. Κοντάκιον Ἦχος πλ. δ' ΤΟ ΑΚΟΥΤΕ Τῇ ὑπερµάχῳ στρατηγῷ τὰ νικητήρια, ὡς λυτρωθεῖσα τῶν δεινῶν εὐχαριστήρια, ἀναγράφω σοι ἡ Πόλις σου Θεοτόκε· Ἀλλ' ὡς ἔχουσα τὸ κράτος ἀπροσµάχητον, ἐκ παντοίων µε κινδύνων ἐλευθέρωσον, ἵνα κράζω σοι· Χαῖρε νύµφη ἀνύµφευτε. Ὁ Οἶκος Ἄγγελος πρωτοστάτης, οὐρανόθεν ἐπέµφθη, εἰπεῖν τῇ Θεοτόκῳ τὸ Χαῖρε καὶ σὺν τῇ ἀσωµάτῳ φωνῇ, σωµατούµενόν σε θεωρῶν Κύριε, ἐξίστατο καὶ ἵστατο, κραυγάζων πρὸς αὐτὴν τοιαῦτα. Χαῖρε, δι' ἧς ἡ χαρὰ ἐκλάµψει, χαῖρε, δι' ἧς ἡ ἀρὰ ἐκλείψει. Χαῖρε, τοῦ πεσόντος , Ἀδὰµ ἡ ἀνάκλησις, χαῖρε τῶν δακρύων τῆς Εὔας ἡ λύτρωσις. Χαῖρε, ὕψος δυσανάβατον ἀνθρωπίνοις λογισµοῖς, χαῖρε, βάθος δυσθεώρητον καὶ Ἀγγέλων ὀφθαλµοῖς. Χαῖρε, ὅτι ὑπάρχεις Βασιλέως καθέδρα, χαῖρε, ὅτι βαστάζεις τὸν βαστάζοντα πάντα. Χαῖρε, ἀστὴρ ἐµφαίνων τὸν Ἥλιον, χαῖρε, γαστὴρ ἐνθέου σαρκώσεως. Χαῖρε, δι' ἧς νεουργεῖται ἡ κτίσις, χαῖρε, δι' ἧς βρεφουργεῖται ὁ Κτίστης. Χαῖρε, Νύµφη ἀνύµφευτε. Συναξάριον Τῇ ΚΕ' τοῦ αὐτοῦ µηνός, ὁ Εὐαγγελισµὸς τῆς Ὑπεραγίας Δεσποίνης ἡµῶν Θεοτόκου καὶ Ἀειπαρθένου Μαρίας. Στίχοι Ἤγγειλεν Υἱὸν Ἄγγελος τῇ Παρθένῳ, Πατρὸς µεγίστης Βουλῆς µέγαν. Γήθεο τῇ Μαρίῃ ἔφατ' Ἄγγελος εἰκάδι πέµπτῃ. Καὶ ἅµα τῷ λόγῳ τοῦ Ἀρχαγγέλου καὶ αὐτῆς, συνέλαβεν ὑπερφυῶς ἐν τῇ ἀχράντῳ γαστρὶ τὸν Υἱὸν καὶ Λόγον τοῦ Θεοῦ. Αὐτῷ ἡ δόξα καὶ τὸ κράτος εἰς τοὺς αιῶνας. Ἀµήν. ᾨδὴ ζ' Ὁ Εἱρµὸς ΤΟ ΑΚΟΥΤΕ «Οὐκ ἐλάτρευσαν, τῇ κτίστει οἱ Θεόφρονες, παρὰ τὸν κτίσαντα, ἀλλὰ πυρὸς ἀπειλήν, ἀνδρείως πατήσαντες, χαίροντες ἔψαλλον· Ὑπερύµνητε, ὁ τῶν Πατέρων Κύριος, καὶ Θεὸς εὐλογητὸς εἶ». Ἡ Θεοτόκος Φῶς τὸ ἄϋλον, µηνύων ὕλῃ σώµατος, ἑνωθησόµενον, δι' εὐσπλαγχνίαν πολλήν, φαιδρὸν Εὐαγγέλιον, θεῖα κηρύγµατα, νῦν κραυγάζεις µοι· Εὐλογηµένος Πάναγνε, ὁ καρπὸς τῆς σῆς κοιλίας. Ὁ Ἄγγελος Χαῖρε δέσποινα, Παρθένε χαῖρε πάναγνε, χαῖρε δοχεῖον Θεοῦ, χαῖρε λυχνία φωτός, Ἀδὰµ ἡ ἀνάκλησις, Εὔας ἡ λύτρωσις, ὄρος ἅγιον, περιφανὲς ἁγίασµα, καὶ νυµφὼν ἀθανασίας. Ἡ Θεοτόκος Ψυχὴν ἥγνισε, καὶ σῶµα καθηγίασε, ναὸν εἰργάσατο, χωρητικὸν µε Θεοῦ, σκηνὴν Θεοκόσµητον, ἔµψυχον τέµενος, ἡ ἐπέλευσις, τοῦ Παναγίου Πνεύµατος, καὶ ζωῆς ἁγνὴν Μητέρα. Ὁ Ἄγγελος Ὡς πολύφωτον, λαµπάδα καὶ θεότευκτον, παστάδα βλέπω σε, νῦν ὡς χρυσῆ Κιβωτός, τοῦ Νόµου τὸν πάροχον, δέχου Πανάµωµε, εὐδοκήσαντα, τὴν τῶν ἀνθρώπων ῥύσασθαι, διὰ σοῦ φθαρτὴν οὐσίαν. Καταβασία ΤΟ ΑΚΟΥΤΕ Οὐκ ἐλάτρευσαν, τῇ κτίστει οἱ θεόφρονες, παρὰ τὸν κτίσαντα, ἀλλὰ πυρὸς ἀπειλήν, ἀνδρείως πατήσαντες, χαίροντες ἔψαλλον· Ὑπερύµνητε, ὁ τῶν Πατέρων Κύριος, καὶ Θεὸς εὐλογητὸς εἶ. Ἱστέον ὅτι αὗται αἱ β' ᾠδαὶ περιέχουσιν Ἀκροστιχίδα τὴν κατὰ Ἀλφάβητον, ἡ µὲν η' ὀρθῶς, ἡ δὲ θ' ἀντιστρόφως. ᾨδὴ η' Ὁ Εἱρµὸς Ὁ Ἄγγελος ΤΟ ΑΚΟΥΤΕ «Ἄκουε Κόρη Παρθένε ἁγνή, εἰπάτω δὴ ὁ Γαβριήλ, Βουλὴν Ὑψίστου ἀρχαίαν ἀληθινήν. Γενοῦ πρὸς ὑποδοχὴν ἑτοίµη Θεοῦ· διὰ σοῦ γὰρ ὁ ἀχώρητος, βροτοῖς ἀναστραφήσεται· διὸ καὶ χαίρων βοῶ· Εὐλογεῖτε, πάντα τὰ ἔργα Κυρίου τὸν Κύριον». Ἡ Θεοτόκος Ἔννοια πᾶσα ἡττᾶται βροτῶν, ἀντέφησεν ἡ Παρθένος. Ζητοῦσα ἅπερ µοι φθέγγῃ παράδοξα.Ἥσθην σου τοῖς λόγοις, ἀλλὰ δέδοικα, θαµβηθεῖσα µὴ ἀπάτῃ µε, ὡς Εὔαν πόρρω πέµψῃς Θεοῦ, ἀλλ' ὅµως ἴδε βοᾷς· Εὐλογεῖτε, πάντα τὰ ἔργα Κυρίου τὸν Κύριον.



Ὁ Ἄγγελος Ἴδε σοι τὸ ἄπορον λέλυται, φησὶ πρὸς ταῦτα ὁ Γαβριήλ· Καλῶς γὰρ ἔφης τὸ πρᾶγµα δυστέκµαρτον. Λόγοις σῶν χειλέων πειθαρχοῦσα λοιπόν. Μὴ ἀµφίβαλλε ὡς πλάσµατι, ὡς πράγµατι δὲ πίστευε, ἐγὼ γὰρ χαίρων βοῶ· Εὐλογεῖτε, πάντα τὰ ἔργα Κυρίου τὸν Κύριον. Ἡ Θεοτόκος Νόµος οὗτος θεόθεν βροτοῖς, ἡ ἄµεµπτος αὖθις φησί, Ξυνοῦ ἐξ ἔρωτος τόκον προέρχεσθαι. Οὐκ οἶδα συζύγου παντελῶς ἡδονήν. Πῶς οὖν λέγεις ὅτι τέξοµαι; φοβοῦµαι µὴ ἀπάτῃ λαλῇς, ἀλλ᾽ ὅµως ἴδε βοᾷς· Εὐλογεῖτε, πάντα τὰ ἔργα Κυρίου τὸν Κύριον. Ὁ Ἄγγελος Ῥήµατα ἅπερ µοι φθέγγῃ Σεµνή, ὁ Ἄγγελος πάλιν βοᾷ. Συνήθους πέλει λοχείας ἀνθρώπων θνητῶν, τὸν ὄντως Θεὸν σοι ἐπαγγέλλοµαι. Ὑπὲρ λόγον τε καὶ ἔννοιαν, σαρκούµενον ὡς οἶδεν ἐκ σοῦ· διὸ καὶ χαίρων βοῶ· Εὐλογεῖτε, πάντα τὰ ἔργα Κυρίου τὸν Κύριον. Ἡ Θεοτόκος Φαίνῃ µοι ἀληθείας ῥήτωρ, κατέθετο ἡ Παρθένος· Χαρᾶς κοινῆς γὰρ ἐλήλυθας Ἄγγελος. Ψυχὴν οὖν ἐπεὶ καθήγνισµαι Πνεύµατι. Ὡς τὸ ῥῆµά σου γενέσθω µοι· σκηνούτω ἐν ἐµοὶ ὁ Θεός, πρὸς ὃν βοῶ µετὰ σοῦ· Εὐλογεῖτε, πάντα τὰ ἔργα Κυρίου τὸν Κύριον. Καταβασία ΤΟ ΑΚΟΥΤΕ Ἄκουε Κόρη Παρθένε ἁγνή, εἰπάτω δὴ ὁ Γαβριήλ, Βουλὴν Ὑψίστου ἀρχαίαν ἀληθινήν. Γενοῦ πρὸς ὑποδοχὴν ἑτοίµη Θεοῦ· διὰ σοῦ γὰρ ὁ ἀχώρητος, βροτοῖς ἀναστραφήσεται· διὸ καὶ χαίρων βοῶ· Εὐλογεῖτε, πάντα τὰ ἔργα Κυρίου τὸν Κύριον. ᾨδὴ θ' Μεγα λυν ά ριον Εὐαγγελίζου γῆ χαρὰν µεγάλην, αἰνεῖτε οὐρανοὶ Θεοῦ τὴν δόξαν. Ἀλφάβ. ἀντιστρόφως, Ὁ Εἱρµὸς ΤΟ ΑΚΟΥΤΕ «Ὡς ἐµψύχῷ Θεοῦ κιβωτῷ, ψαυέτω µηδαµῶς χεὶρ ἀµυήτων. Χείλη δὲ πιστῶν τῇ Θεοτόκῳ ἀσιγήτως· Φωνὴν τοῦ Ἀγγέλου ἀναµέλποντα, ἐν ἀγαλλιάσει βοάτω· Χαῖρε Κεχαριτωµένη ὁ Κύριος µετά σοῦ». Εὐαγγελίζου γῆ χαρὰν µεγάλην, αἰνεῖτε οὐρανοὶ Θεοῦ τὴν δόξαν. Ὑπὲρ ἔννοιαν συλλαβοῦσα Θεόν, τῆς φύσεως θεσµοὺς ἔλαθες Κόρη. Σὺ γὰρ ἐν τῷ τίκτειν τὰ µητέρων διέδρας. Ῥευστὴ φύσις περ καθεστηκυῖα· ὅθεν ἐπαξίως ἀκούεις· Χαῖρε Κεχαριτωµένη, ὁ Κύριος µετὰ σοῦ. Εὐαγγελίζου γῆ χαρὰν µεγάλην, αἰνεῖτε οὐρανοὶ Θεοῦ τὴν δόξαν. Πῶς πηγάζεις γάλα Παρθένε ἁγνὴ; Οὐ φέρει ἐξειπεῖν γλῶσσα βροτεία· Ξένον γὰρ φύσεως ἐπιδείκνυσαι πρᾶγµα. Νοµίµου γονῆς ὅρους ὑπερβαῖνον· ὅθεν ἐπαξίως ἀκούεις· Χαῖρε Κεχαριτωµένη, ὁ Κύριος µετὰ σοῦ. Εὐαγγελίζου γῆ χαρὰν µεγάλην, αἰνεῖτε οὐρανοὶ Θεοῦ τὴν δόξαν. Μυστικῶς ταῖς ἱεροτεύκτοις Γραφαῖς, Λαλεῖται περὶ σοῦ, Μῆτερ Ὑψίστου. Κλίµακα γὰρ πάλαι Ἰακὼβ σε προτυποῦσαν· Ἰδὼν ἔφη· Βάσις Θεοῦ αὕτη· ὅθεν ἐπαξίως ἀκούεις· Χαῖρε κεχαριτωµένη, ὁ Κύριος µετὰ σοῦ. Εὐαγγελίζου γῆ χαρὰν µεγάλην, αἰνεῖτε οὐρανοὶ Θεοῦ τὴν δόξαν. Θαυµαστὸν τῷ Ἱεροφάντῃ Μωσεῖ· Ἡ βάτος καὶ τὸ πῦρ ἔδειξε τέρας. Ζητῶν δὲ τὸ πέρας εἰς διάβασιν χρόνου. Ἐν Κόρῃ ἁγνῇ, ἔφη, κατοπτεύσω· ᾗ ὡς Θεοτόκῳ λεχθείη· Χαῖρε κεχαριτωµένη, ὁ Κύριος µετὰ σοῦ. Εὐαγγελίζου γῆ χαρὰν µεγάλην, αἰνεῖτε οὐρανοὶ Θεοῦ τὴν δόξαν. Δανιὴλ σε ὄρος καλεῖ νοητόν· Γεννήτριαν Θεοῦ ὁ Ἡσαΐας· Βλέπει δὲ ὡς πόκον Γεδεών, ὁ Δαυῒδ δέ, Ἁγίασµα φάσκει, πύλην δὲ σε ἄλλος· ὁ δὲ Γαβριὴλ σοι κραυγάζει· Χαῖρε κεχαριτωµένη· ὁ Κύριος µετὰ σοῦ. Καταβασία ΤΟ ΑΚΟΥΤΕ Ὡς ἐµψύχῳ Θεοῦ κιβωτῷ, ψαυέτω µηδαµῶς χεὶρ ἀµυήτων. Χείλη δὲ πιστῶν τῇ Θεοτόκῳ ἀσιγήτως. Φωνὴν τοῦ Ἀγγέλου ἀναµέλποντα, ἐν ἀγαλλιάσει βοάτω· Χαῖρε Κεχαριτωµένη ὁ Κύριος µετὰ σοῦ. Ἐξα ποστειλά ριον Τοῖς Μαθηταῖς συνέλθωµεν ΤΟ ΑΚΟΥΤΕ Ἀγγελικῶν δυνάµεων, Στρατηγὸς ἀπεστάλη, ἐκ Θεοῦ Παντοκράτορος, πρὸς Ἁγνὴν καὶ Παρθένον, εὐαγγελίσασθαι ξένον, καὶ ἀπόρρητον θαῦµα, ὅτι Θεὸς ὡς ἄνθρωπος, ἐξ αὐτῆς βρεφουργεῖται, ἄνευ σπορᾶς, ἀναπλάττων βρότειον ἄπαν γένος· Λαοὶ εὐαγγελίζεσθε, τὴν ἀνάπλασιν κόσµου. Ὅµοιον Χαῖρε κατάρας λύτρωσις, τοῦ Ἀδὰµ Θεοτόκε, χαῖρε σεµνὴ Μητρόθεε, χαῖρε ἔµψυχε βάτε, χαῖρε λαµπάς, χαῖρε θρόνε, χαῖρε κλῖµαξ καὶ πύλη, χαῖρε τὸ θεῖον ὄχηµα, χαῖρε κούφη νεφέλη, χαῖρε ναέ, χαῖρε στάµνε πάγχρυσε, χαῖρε ὄρος, χαῖρε σκηνὴ καὶ τράπεζα, χαῖρε Εὔας ἡ λύσις.



Εἰς τοὺς Αἴνους ἱστῶµεν Στίχους δ' καὶ ψάλλοµεν Στιχηρὰ Προσόµοια. Ἦχος α' Τῶν οὐρανίων ταγµάτων ΤΟ ΑΚΟΥΤΕ Τῶν οὐρανίων ἁψίδων, ὁ Γαβριὴλ καταπτάς, εἰς Ναζαρὲτ ἐπέστη, πρὸς Παρθένον Μαρίαν, βοῶν αὐτῇ τὸ Χαῖρε· συλλήψῃ Υἱόν, τοῦ Ἀδὰµ ἀρχαιότερον, τὸν ποιητὴν τῶν ἁπάντων καὶ λυτρωτήν, τῶν βοώντων σοι τὸ Χαῖρε Ἁγνή. Ὁ Γαβριὴλ τῇ Παρθένῳ, τὸ Εὐαγγέλιον, ἐξ οὐρανοῦ κοµίσας, ἀνεβόα τὸ Χαῖρε· συλλήψῃ ἐν γαστρί σου τὸν σοὶ χωρητόν, καὶ τῷ κόσµῳ ἀχώρητον, καὶ κυοφόρος ὀφθήσῃ τοῦ ἐκ Πατρός, πρὸ ἑωσφόρου ἀνατείλαντος. Ὁ συναΐδιος Λόγος, τοῦ προανάρχου Πατρός, µὴ χωρισθεὶς τῶν ἄνω, νῦν ἐπέστη τοῖς κάτω, δι' ἄκραν εὐσπλαγχνίαν οἶκτον λαβών, τοῦ καθ' ἡµᾶς ὀλισθήµατος, καὶ τοῦ Ἀδὰµ τὴν πτωχείαν ἀναλαβών, ἐµορφώθη τὸ ἀλλότριον. Δόξα... Καὶ νῦν... Ἦχος β' Θεοφάνους Το ἀπ' αἰῶνος µυστήριον, ἀνακαλύπτεται σήµερον, καὶ ὁ Υἱὸς τοῦ Θεοῦ, Υἱὸς ἀνθρώπου γίνεται, ἵνα τοῦ χείρονος µεταλαβών, µεταδῷ µοι τοῦ βελτίονος. Ἐψεύσθη πάλαι Ἀδάµ, καὶ Θεὸς ἐπιθυµήσας οὐ γέγονεν, ἄνθρωπος γίνεται Θεός, ἵνα Θεὸν τὸν Ἀδὰµ ἀπεργάσηται. Εὐφραινέσθω ἡ κτίσις, χορευέτω, ἡ φύσις, ὅτι Ἀρχάγγελος Παρθένῳ, µετὰ δέους παρίσταται, καὶ τὸ Χαῖρε κοµίζει, τῆς λύπης ἀντίθετον. Ὁ διὰ σπλάγχνα ἐλέους ἐνανθρωπήσας, Θεὸς ἡµῶν δόξα σοι. Δοξολογία µεγάλη ΕΙΣ ΤΗΝ ΛΕΙΤΟΥΡΓΙΑΝ Τὰ Τυπικὰ καὶ ἐκ τοῦ Κανόνος, ᾨδὴ γ' καὶ ς'. Εἰ δὲ βούλει, λέγε τὰ παρόντα Ἀντίφωνα. Ἀντίφωνον Α' Στίχος α'. Ὁ Θεὸς τὸ κρῖµά σου τῷ Βασιλεῖ δός, καὶ τὴν δικαιοσύνην σου τῷ υἱῷ τοῦ βασιλέως. Ταῖς πρεσβείαις τῆς Θεοτόκου... Στίχος β'. Ἀναλαβέτω τὰ ὄρη εἰρήνην τῷ λαῷ, καὶ οἱ βουνοὶ δικαιοσύνην. Ταῖς πρεσβείαις τῆς Θεοτόκου... Στίχος γ'. Εὐαγγελίζεσθε ἡµέραν ἐξ ἡµέρας, τὸ σωτήριον τοῦ Θεοῦ ἡµῶν. Ταῖς πρεσβείαις τῆς Θεοτόκου... Στίχος δ'. Ὤµοσε Κύριος τῷ Δαυῒδ ἀλήθειαν καὶ οὐ µὴ ἀθετήσει αὐτήν. Ταῖς πρεσβείαις τῆς Θεοτόκου... Δόξα... Καὶ νῦν... Ταῖς πρεσβείαις τῆς Θεοτόκου... Ἀντίφωνον Β' Στίχος α'. Καταβήσεται ὡς ὑετὸς ἐπὶ πόκον, καὶ ὡσεὶ σταγὼν ἡ στάζουσα ἐπὶ τὴν γῆν. Σῶσον ἡµᾶς, Υἱὲ Θεοῦ, ὁ δι' ἡµᾶς σαρκωθείς... Στίχος β'. Ἡγίασε τὸ σκήνωµα αὐτοῦ ὁ Ὕψιστος. Σῶσον ἡµᾶς, Υἱὲ Θεοῦ, ὁ δι' ἡµᾶς... Στίχος γ'. Ὁ Θεὸς ἐµφανῶς ἥξει, ὁ Θεὸς ἡµῶν καὶ οὐ παρασιωπήσεται. Σῶσον ἡµᾶς, Υἱὲ Θεοῦ, ὁ δι' ἡµᾶς... Στίχος δ'. Ἀνατελεῖ ἐν ταῖς ἡµέραις αὐτοῦ δικαιοσύνη, καὶ πλῆθος εἰρήνης. Σῶσον ἡµᾶς, Υἱὲ Θεοῦ, ὁ δι' ἡµᾶς... Δόξα... Καὶ νῦν... Ὁ µονογενὴς Υἱὸς καὶ Λόγος,.. Ἀντίφωνον Γ' Στίχος α'. Ἔσται τὸ ὄνοµα αὐτοῦ εὐλογηµένον εἰς τοὺς αἰῶνας. Ἦχος δ'



Σήµερον τῆς σωτηρίας ἡµῶν τὸ Κεφάλαιον, καὶ τοῦ ἀπ' αἰῶνος Μυστηρίου ἡ φανέρωσις, ὁ Υἱὸς τοῦ Θεοῦ, Υἱὸς τῆς Παρθένου γίνεται, καὶ Γαβριὴλ τὴν χάριν εὐαγγελίζεται. Διὸ σὺν αὐτῷ τῇ Θεοτόκῳ βοήσωµεν· Χαῖρε Κεχαριτωµένη, ὁ Κύριος µετὰ σοῦ. Στίχος β'. Εὐλογητὸς Κύριος ὁ Θεὸς τοῦ Ἰσραήλ, ὁ ποιῶν θαυµάσια µόνος. Σήµερον τῆς σωτηρίας ἡµῶν τὸ Κεφάλαιον, καὶ τοῦ ἀπ' αἰῶνος Μυστηρίου ἡ φανέρωσις· ὁ Υἱὸς τοῦ Θεοῦ, Υἱὸς τῆς Παρθένου γίνεται, καὶ Γαβριὴλ τὴν χάριν εὐαγγελίζεται. Διὸ σὺν αὐτῷ τῇ Θεοτόκῳ βοήσωµεν· Χαῖρε Κεχαριτωµένη, ὁ Κύριος µετὰ σοῦ. Στίχος γ'. Εὐλογηµένον τὸ ὄνοµα αὐτοῦ εἰς τὸν αἰῶνα, καὶ εἰς τὸν αἰῶνα τοῦ αἰῶνος. Σήµερον τῆς σωτηρίας ἡµῶν τὸ Κεφάλαιον, καὶ τοῦ ἀπ' αἰῶνος Μυστηρίου ἡ φανέρωσις, ὁ Υἱὸς τοῦ Θεοῦ, Υἱὸς τῆς Παρθένου γίνεται, καὶ Γαβριὴλ τὴν χάριν εὐαγγελίζεται. Διὸ σὺν αὐτῷ τῇ Θεοτόκῳ βοήσωµεν· Χαῖρε Κεχαριτωµένη, ὁ Κύριος µετὰ σοῦ. Ἐισοδικόν Εὐαγγελίζεσθε ἡµέραν ἐξ ἡµέρας τὸ σωτήριον τοῦ Θεοῦ ἡµῶν. Σῶσον ἡµᾶς, Υἱὲ Θεοῦ, ὁ δι' ἡµᾶς σαρκωθείς. Ἀπολυτίκιον Ἦχος δ' Σήµερον τῆς σωτηρίας ἡµῶν τὸ Κεφάλαιον, καὶ τοῦ ἀπ' αἰῶνος Μυστηρίου ἡ φανέρωσις· ὁ Υἱὸς τοῦ Θεοῦ, Υἱὸς τῆς Παρθένου γίνεται, καὶ Γαβριὴλ τὴν χάριν εὐαγγελίζεται. Διὸ σὺν αὐτῷ τῇ Θεοτόκῳ βοήσωµεν· Χαῖρε Κεχαριτωµένη, ὁ Κύριος µετὰ σοῦ. Κοντάκιον Ἦχος πλ. δ' ΤΟ ΑΚΟΥΤΕ Τῇ ὑπερµάχῳ στρατηγῷ τὰ νικητήρια, ὡς λυτρωθεῖσα τῶν δεινῶν εὐχαριστήρια, ἀναγράφω σοι ἡ Πόλις σου Θεοτόκε. Ἀλλ' ὡς ἔχουσα τὸ κράτος ἀπροσµάχητον, ἐκ παντοίων µε κινδύνων ἐλευθέρωσον, ἵνα κράζω σοι· Χαῖρε νύµφη ἀνύµφευτε. Εἰς τό, Ἐξαιρέτως Εὐαγγελίζου γῆ χαρὰν µεγάλην, αἰνεῖτε οὐρανοὶ Θεοῦ τὴν δόξαν. «Ὡς ἐµψύχῳ Θεοῦ κιβωτῷ, ψαυέτω µηδαµῶς χεὶρ ἀµυήτων. Χείλη δὲ πιστῶν τῇ Θεοτόκῳ ἀσιγήτως. Φωνὴν τοῦ Ἀγγέλου ἀναµέλποντα, ἐν ἀγαλλιάσει βοάτω· Χαῖρε Κεχαριτωµένη ὁ Κύριος µετά σοῦ». Κοινωνικὸν Ἐξελέξατο Κύριος τὴν Σιών, ᾑρετίσατο αὐτὴν εἰς κατοικίαν ἑαυτῷ. Ἀλληλούϊα. ΔΟΞΟΛΟΓΙΑ ΕΠΙ Τῌ ΕΘΝΙΚῌ ΕΟΡΤῌ Ἱερεύς: Εὐλογητὸς ὁ Θεὸς ἡµῶν, πάντοτε, νῦν καὶ ἀεὶ καὶ εἰς τοὺς αἰῶνας τῶν αἰώνων. Ἀπολυτίκιον Ἦχος δ' Σήµερον τῆς σωτηρίας ἡµῶν τὸ Κεφάλαιον, καὶ τοῦ ἀπ' αἰῶνος Μυστηρίου ἡ φανέρωσις, ὁ Υἱὸς τοῦ Θεοῦ, Υἱὸς τῆς Παρθένου γίνεται, καὶ Γαβριὴλ τὴν χάριν εὐαγγελίζεται. Διὸ σὺν αὐτῷ τῇ Θεοτόκῳ βοήσωµεν· Χαῖρε Κεχαριτωµένη, ὁ Κύριος µετὰ σοῦ. Κοντάκιον Ἦχος πλ. δ' ΤΟ ΑΚΟΥΤΕ Τῇ ὑπερµάχῳ στρατηγῷ τὰ νικητήρια, ὡς λυτρωθεῖσα τῶν δεινῶν εὐχαριστήρια, ἀναγράφω σοι ἡ Πόλις σου Θεοτόκε. Ἀλλ' ὡς ἔχουσα τὸ κράτος ἀπροσµάχητον, ἐκ παντοίων µε κινδύνων ἐλευθέρωσον· ἵνα κράζω σοι· Χαῖρε νύµφη ἀνύµφευτε. καὶ Δοξολογία Δόξα σοι τῷ δείξαντι τὸ Φῶς... Ἐλέησον ἡµᾶς, ὁ Θεός, κατὰ τὸ µέγα ἔλεός σου, δεόµεθά σου, ἐπάκουσον καὶ ἐλέησον. Ἔτι δεόµεθα ὑπὲρ τῶν εὐσεβῶν καὶ Ὀρθοδόξων Χριστιανῶν. Ἔτι δεόµεθα ὑπὲρ τοῦ Ἀρχιεπισκόπου ἡµῶν , καὶ πάσης τῆς ἐν Χριστῷ ἡµῶν ἀδελφότητος. Ἔτι δεόµεθα ὑπὲρ τοῦ εὐσεβοῦς ἡµῶν Ἔθνους καὶ πάσης Ἀρχῆς καὶ ἐξουσίας ἐν αὐτῷ, τοῦ κατὰ ξηράν, θάλασσαν καὶ ἀέρα φιλοχρίστου ἡµῶν Στρατοῦ, καὶ ὑπέρ τοῦ Κύριον τὸν Θεὸν ἡµῶν ἐπὶ πλέον συνεργῆσαι καὶ κατευοδῶσαι αὐτοὺς ἐν πᾶσιν. Ἔτι δεόµεθα ὑπὲρ µακαρίας µνήµης καὶ αἰωνίου ἀναπαύσεως πάντων τῶν ἐν τοῖς ἱεροῖς ἡµῶν ἀγῶσιν ὑπὲρ πίστεως καὶ πατρίδος ἀγωνισαµένων καὶ πεσόντων καὶ ὑπέρ τοῦ συγχωρηθῆναι αὐτοῖς πᾶν πληµµέληµα ἑκούσιόν τε καὶ ἀκούσιον. Ἔτι δεόµεθα ὑπὲρ τοῦ διαφυλαχθῆναι τὴν ἁγίαν Ἐκκλησίαν καὶ τὴν πόλιν ταύτην, καὶ πᾶσαν πόλιν καὶ χώραν ἀπὸ ὀργῆς, λοιµοῦ, λιµοῦ, σεισµοῦ, καταποντισµοῦ, πυρός, µαχαίρας, ἐπιδροµῆς ἀλλοφύλων, ἐµφυλίου πολέµου, καὶ αἰφνιδίου θανάτου, ὑπὲρ τὸν ἵλεων, εὐµενῆ καὶ εὐδιάλακτον, γενέσθαι τὸν ἀγαθὸν καὶ φιλάνθρωπον Θεὸν ἡµῶν, τοῦ ἀποστρέψαι καί, διασκεδάσαι πᾶσαν ὀργὴν καὶ νόσον, τὴν καθ' ἡµῶν κινουµένην, καὶ ῥύσασθαι ἡµᾶς ἐκ τῆς ἐπικειµένης δικαίας



αὐτοῦ ἀπειλῆς, καὶ ἐλεῆσαι ἡµᾶς. Ἔτι δεόµεθα καὶ ὑπὲρ τοῦ εἰσακοῦσαι Κύριον τὸν Θεὸν φωνῆς τῆς δεήσεως ἡµῶν τῶν ἁµαρτωλῶν, καὶ ἐλεῆσαι ἡµᾶς. Ἐπάκουσον ἡµῶν, ὁ Θεός, ὁ Σωτὴρ ἡµῶν, ἡ ἐλπὶς πάντων τῶν περάτων τῆς γῆς καὶ τῶν ἐν θαλάσσῃ µακράν, καὶ ἵλεως, ἵλεως γενοῦ ἡµῖν, Δέσποτα ἐπὶ ταῖς ἁµαρτίαις ἡµῶν, καὶ ἐλέησον ἡµᾶς. Τοῦ Κυρίου δεηθῶµεν. Κύριε ὁ Θεὸς ἡµῶν, ὁ τὰ σύµπαντα τῷ σῷ κράτει συνέχων τῇ θείᾳ σου καὶ πανσθενεῖ βουλῇ κυβερνῶν, ὁ ἑκάστω ἔθνει τὰς ἰδίας ὁροθεσίας θέµενος, τὸ δὲ εὐσεβές ἡµῶν Ἔθνος ἐξαιρέτως εὐεργετήσας, τὴν ἐπίγνωσιν τῆς σῆς ἀληθείας αὐτῷ χαρισάµενος, καὶ πρὸς τὸ φῶς τῆς ἀληθοῦς ἡµῶν θρησκείας καθοδηγήσας, ἐξ αὐτοῦ δὲ µεγάλους τῆς Ἐκκλησίας πατέρας καὶ διδασκάλους ἀναδείξας, καὶ ἐλεύθερον µὲν αὐτὸ ἐπὶ αἰῶνας διατηρήσας τῇ θείᾳ σου χάριτι, δουλωθὲν δὲ στηρίξας καὶ διασώσας καὶ εἰς ἐλεύθερον αὖθις βίον αὐτὸ ἐξαναστήσας, Αὐτός, πανάγιε Δέσποτα, πρόσδεξαι τὰς εὐχαριστηρίους ἡµῶν δεήσεις ἐπὶ τῇ ἀπελευθερώσει καὶ τῇ παλιγγενεσίᾳ αὐτοῦ. Καὶ τὰς µὲν ψυχὰς τῶν ὑπὲρ Πίστεως καὶ Πατρίδος ἡρωϊκῶς ἀγωνισαµένων καὶ ἐνδόξως ἐν τοῖς ἱεροῖς ἡµῶν ἀγῶσι πεσόντων ἢ ὑπὸ τῶν πολεµίων ἀναιρεθέντων πατέρων καὶ ἀδελφῶν ἡµῶν µετὰ τῶν ἀπ' αἰῶνός σοι εὐαρεστησάντων ἀνάπαυσον. Ἡµᾶς δὲ πάντας ἀξίους τῆς ἐλευθερίας ἀνάδειξον, ἐν εἰρήνῃ καὶ ὁµονοίᾳ διατήρησον καὶ εἰς πᾶν ἔργον ἀγαθὸν καὶ σοὶ εὐάρεστον καθοδήγησον, τοὺς πιστοὺς ἄρχοντας ἡµῶν ἐν εἰρήνῃ καὶ ὁµονοίᾳ διατήρησον καὶ λάλησον ἀγαθὰ ἐν ταῖς καρδίαις αὐτῶν ὑπὲρ τῆς Ἐκκλησίας σου καὶ παντὸς τοῦ λαοῦ σου. Σὺ γὰρ εἶ ὁ Βασιλεὺς τῆς εἰρήνης καὶ Σωτὴρ τῶν ψυχῶν ἡµῶν, καὶ σοὶ τὴν δόξαν ἀναπέµποµεν, τῷ Πατρὶ καὶ τῷ Υἱῷ καὶ τῷ Ἁγίῳ Πνεύµατι, νῦν καὶ ἀεὶ καὶ εἰς τοὺς αἰῶνας τῶν αἰώνων, Ἀµήν. Ἀπόλυσις Στιχηρὸν Ἰδιόµελον, ψαλλόµενον ὅταν Τυπικὴ διάταξις ἀπαιτήσῃ αυτό. Ἦχος πλ. δ' Ἰωάννου Μοναχοῦ Εὐφραινέσθωσαν οἱ οὐρανοί, καὶ ἀγαλλιάσθω ἡ γῆ· ὁ γὰρ τοῦ Πατρὸς συναΐδιος καὶ συνάναρχος καὶ σύνθρονος Υἱός, οἶκτον λαβὼν καὶ φιλάνθρωπον ἔλεον, ἑαυτόν καθῆκεν εἰς κένωσιν κατ' εὐδοκίαν καὶ βούλησιν Πατρικήν, καὶ µήτραν ᾤκησε Παρθενικήν, προαγνισθεῖσαν τῷ Πνεύµατι. Ὢ τοῦ θαύµατος! ὁ Θεὸς ἐν ἀνθρώποις, ὁ ἀχώρητος ἐν µήτρᾳ, ὁ ἄχρονος ἐν χρόνῳ, καὶ τὸ παράδοξον, ὅτι καὶ ἡ σύλληψις ἄσπορος, καὶ ἡ κένωσις ἄφραστος, καὶ τὸ µυστήριον ὅσον! Ὁ Θεὸς γὰρ κενοῦται, καὶ σαρκοῦται καὶ πλάττεται, Ἀγγέλου πρὸς τὴν Ἁγνήν, τὴν σύλληψιν λέξαντος· Χαῖρε Κεχαριτωµένη, ὁ Κύριος µετὰ σοῦ, ὁ ἔχων τὸ µέγα ἔλεος.

βορρᾶν, κατέναντι τοῦ οἴκου· καὶ εἶδον καὶ ἰδοὺ πλήρης δόξης ὁ οἶκος Κυρίου. Παροιμιῶν τὸ Ἀνάγνωσμα. (Κεφ. 9, 1-11). Ἡ σοφία ᾠκοδόμησεν ἑαυτῇ ... 

